Nemendur Háskólans í Reykjavík smakka á þjónustutilskipuninni
„Ég kem frá Lúxemborg og þegar ég heimsótti foreldra mína um daginn tók ég eftir því að þau voru búin að fá sér nokkurskonar rimlagluggatjöld fyrir gluggana utanverða sem hægt var að færa upp og niður með því að þrýsta á hnapp“, sagði Tom Dietrich sérfræðingur í stjórnardeild framkvæmdastjórn ESB fyrir innri markaðinn þegar einn nemandanna í Háskólanum í Reykjavík bað hann að útskýra út á hvað þjónustutilskipun ESB gengur. „Mig langaði til að fá mér sambærileg gluggatjöld heima hjá mér hér í Brussel og hringdi út um allan bæ til að leita að einhverjum sem gæti selt mér og sett gluggatjöldin upp. Því miður virðast svona gluggatjöld ekki vera til hér. Ég sló þá á þráðinn til  foreldra minna og fékk númerið hjá þjónustuaðilanum í Lúxemborg. Hann sagðist geta komið og smellt gluggatjöldunum upp þegar í stað, en þegar ég sagði honum hvar ég bý koma babb í bátinn. Hann tjáði mér að hann gæti svo sem komið til Brussel og komið gluggatjöldunum fyrir en því fylgdi svo margvísleg pappírsvinna, umsóknir um leyfi og flókið bókhaldslegt uppgjör að hann myndi tapa á því. Þess vegna væri honum nauðugur kostur að afþakka þessi viðskipti. Við höfum haft innri markað fyrir vörur, fjármagn, fólk og þjónustu í ellefu ár en staðreyndin er sú að það er ýmsum vandkvæðum bundið að veita þjónustu þvert á landamæri. Þjónstuviðskipti standa fyrir 60% - 70% af þjóðarframleiðslu Evrópusambandsríkjanna og það eru gríðarleg tækifæri til að draga úr atvinnuleysi og auka efnhagslegan vöxt með því að ýta undir frelsi til að veita þjónustu þvert á landamæri. Þess vegna ákváðum við hjá framkvæmdastjórn ESB að leggja fram þjónustutilskipunina, en við höfum einkarétt á því að setja fram tillögur að nýrri löggjöf í Evrópusambandinu. Við vitum hins vegar ekki á þessari stundu hvernig hún lítur út þegar hún kemur úr málsmeðferð í Evrópuþinginu og í ráðherraráðinu, en það eru þingið og ráðið sem taka endanlegar ákvarðanir um ný lög hjá Evrópusambandinu“. 
Evrópsk gluggatjöld

Þessi litla saga um gluggatjöld sem kom beint frá sérfræðingi ESB og var sögð á heimavelli Evrópusambandsins í Brussel gaf nemendum satt að segja meira en 10 fyrirlestrar á Íslandi eða lestur 100 blaðsíðna í kennslubók. Nemandinn sem bar upp spurninguna var einn af sextíu laga- og viðskiptafræðinemum Háskólans í Reykjavík í námsferð í Brussel þar sem þeir fengu ellefu kynningar frá sérfræðingum í öllum helstu stofnunum ESB auk EFTA og Eftirlitsstofnunar EFTA (ESA). Stefán Haukur Jóhannesson, sendiherra, hjá fastanefnd Íslands kynnti einstakt skipulag sendiráðs Íslands í Brussel þar sem sérfræðingar allra ráðuneyta starfa og Högni S. Kristjánsson, sendifulltrúi, kynnti nemendum hvernig þjónustutilskipunin og önnur löggjöf getur haft áhrif á Íslandi. Í Evrópuþinginu mættum við finnskum talsmanni þingsins sem sagði okkur m.a. frá því að þjónustutilskipunin yrði til umfjöllunar á næsta þingfundi. „Við gerum fastlega ráð fyrir því að tilskipunin fái jákvæða umsögn og sleppi í gegnum fyrstu atkvæðagreiðslu í þinginu“, sagði hann aðspurður. „Hins vegar má reikna með því að við í þinginu gerum verulegar breytingar á þeirri tillögu sem við fengum frá framkvæmdastjórninni. Þannig get ég ímyndað mér að gildissvið tilskipunarinnar verði þrengt og að miklar umræður verði um svokallaðar upprunalandsreglur, sem ganga út á það að fyrirtæki geti veitt þjónustu í útlöndum en starfað samkvæmt reglum og kjarasamningum í sínu eigin landi“. 
Málamiðlun í Evrópuþinginu

Það kom í ljós eftir að hópurinn kom heim til Íslands að talsmaður Evrópuþingsins var fullkomlega sannspár. Evrópuþingið samþykkti þjónustutilskipunina úr fyrstu umræðu en með ríflega 200 breytingum og felldi út upprunalandsregluna – 50.000 verkamönnum sem mótmæltu tilskipuninni fyrir utan þinghúsið þegar atvæðagreiðslan fór fram til mikillar gleði. Hins vegar er hætt við að kollegum Evu Margrétar Ævarsdóttur, starfsmanns Samtaka atvinnulífsins í Brussel, hjá Evrópusamtökum atvinnurekenda (UNICE) hafi þótt tilskipunin heldur útþynnt eftir meðferð þingsins. Eva Margrét kynnti fyrir viðskiptafræðinemunum í ferðinni hagsmunagæslu SA í Brussel, en aðilar vinnumarkaðarins hafa ýmiskonar tækifæri til þess að hafa áhrif á löggjöf ESB, sem síðar verður löggjöf á Íslandi, með samstarfi við regnhlífasamtök í Brussel. Þjónustutilskipunin er sérstaklega hugsuð fyrir lítil og meðalstór fyrirtæki, sem eru 99% af þeim 25.000 fyrirtækjum sem eru rekin á innri markaðinum, en þau eiga erfiðara með að fullnægja mismunandi reglum í mismunandi löndum heldur en stærri fyrirtæki. UNICE hafa stutt tilskipunina eindregið og hvatt til þess að hömlum á þjónustuviðskiptum verði aflétt. 

Evrópskt kaffi
Yfirmaður fjölmiðladeildar ráðherraráðsins, Charis Xirouchakis, tók á móti okkur í Justus Lipsus byggingunni við Schuman-torg og útskýrði fyrir okkur hvernig ráðherraráðið kæmi að þjónustutilskipuninni og öðrum ákvörðunum. „Lítið á þetta kaffi sem við bjóðum ykkur upp á,“ sagði Xirouchakis og lyfti upp pappírsmáli með kaffilögg. „Þetta er ekki expressó, svo mikið er víst! Þetta kaffi er hvorki sterkt né veikt, það er millibrennt og ekki sérstaklega súrt eða basískt. Þetta er svona týpísk málamiðlun á milli mismunandi smekks og sjónarmiða. Þannig er það líka með flestar þær ákvarðanir sem við tökum hérna í ráðherraráðinu! Við reynum að færa sameiginlega hagsmuni áfram öllum til framdráttar án þess að gera stórkostlegar byltingar á einni nóttu og án þess að ganga gegn hagsmunum mismunandi aðildarríkja. Þannig verður þetta einnig með þjónustutilskipunina“. Þessi einfalda og elegant skýring gæti ekki verið öllu greinilegri og hafði þann ótvíræða kost að nemendur gátu ekki aðeins hlustað á hana og horft á Xirouchakis leggja hana fram heldur gátu þeir einnig lyktað og smakkað á henni þegar þeir fengu sér kaffisopa. Út á það gekk einmitt námsferðin – að upplifa viðfangsefnið – og það er þess vegna sem Háskólinn í Reykjavík mun halda áfram að taka nemendur til Brussel að kynna sér ESB, til London til að skoða fjármálamarkað, til Washington og New York til að heimsækja bandarískar og alþjóðlegar stofnanir og til Genfar til að fjalla um alþjóðaviðskipti og fríverslun.
Aðalsteinn Leifsson er með MBA-gráðu og MSc. í alþjóðastjórnmálum. Hann hefur starfað fyrir ESB og EFTA undanfarin sjö ár og er nú aðjúnkt við viðskiptadeild Háskólans í Reykjavík.
Myndatexti:

Það fer vel um laganema og viðskiptafræðinema í Háskólanum í Reykjavík í sætunum þar sem Tony Blair, Jose Maria Aznar, Vaclav Havel og aðrir leiðtogar aðildarríkja ESB tala við fjölmiðlafólk eftir fundi ráðherraráðsins í Brussel. 

